
Ble cawsoch chi eich geni a’ch magu?
Bwlchgwyn ger Wrecsam. Mae yno goedwig ar 
gyfer antur, mynydd ar gyfer picnic, labyrinth o 
ogofâu ar gyfer archwilio, a llwyn mwyar duon 
mawr ar gyfer gwneud jam – a staenio bysedd, 
wyneb a dillad dydd Sul.

Pa un oedd eich hoff lyfr pan oeddech yn 
blentyn?
Amhosib dewis un! Llyfrau cyfres William gan 
Richmal Crompton oherwydd eu bod yn gwneud 
i mi chwerthin, The Mouse and his Child gan 
Russell Hoban oherwydd iddo wneud i mi grio, a 
Pippi Longstocking gan Astrid Lindgren oherwydd 
bod Pippi wedi gwneud i mi fod eisiau bod yn wyllt 
ac anarchaidd. A gwisgo sanau streipiog.

Hoff gymeriad o lyfr plentyndod?
Mae gen i lawer o ffefrynnau, a phob un am 
resymau hollol wahanol: William wrth gwrs, yn 
anad neb. Plant amddifad Baudelaire o A Series 
of Unfortunate Events, yn enwedig y babi. Damian 
o Millions gan Frank Cottrell Boyce, Clarice Bean 
gan Lauren Child, Lyra Silvertongue Philip Pullman, 
Skellig o nofel David Almond, y tŷ yn The House 
with Chicken Legs gan Sophie Anderson – ac  
wrth gwrs, Pry Bach Tew Mary Vaughan Jones.

Hoff le?
Ymhlith y dail a’r adar yn ein tŷ coeden.

Hoff fwyd?
Lobsgows. Faswn i’n gallu’i fwyta nes bod fy 
stumog i’n brifo.

Hoff ffilm?
Sawl un, gan gynnwys Hunt for the Wilderpeople, 
My Neighbour Totoro, Bridge to Tarabitha, Y Dyn 
Nath Ddwyn y ’Dolig, Time Bandits, Dennis the 
Menace, Paddington 2, Edward Scissorhands,  
Son of Rambow …

Superpower o ddewis?
Gall yr octopws brych glas oleuo yn y tywyllwch. 
Byddai hynny’n uwch-bŵer handi. Fasech chi byth 
yn gorfod brifo bysedd eich traed wrth grwydro 
drwy’r tŷ ganol nos eto.

Swydd tasech chi ddim yn awdur?  
Swydd ddelfrydol?
Roeddwn i eisiau bod yn ofodwr unwaith, neu’n 
lleian. Dychmygais fod un yn darganfod bydoedd 
rhyngalaethol, a’r llall yn dod o hyd i fydoedd 
mewnol. Felly mi ddes i’n gyfarwyddwr / awdur 
teledu / radio / ffilm / theatr yn lle hynny, ac roedd 
hynny’n golygu y gallwn i greu llwyth o wahanol 
fydoedd i mi fy hun.

Top tip i ddarpar awduron?
Darllenwch lawer o lyfrau. Ac yna daliwch ati  
i ddarllen llawer mwy.

A D N A B O D  A W D U R

H

H
H



#CaruDarllen

2025

Dwedwch ychydig wrthym amdanoch chi  
a’ch diddordebau?
Un o ardal Dolgellau ydw i’n wreiddiol, ac ar  
ôl graddio o Brifysgol Aberystwyth bûm yn byw 
ym Mangor am 17 mlynedd, cyn symud i Lanrug. 
Ry’n ni’n byw mewn hen felin lechi yn y pentref. 
Ar wahân i sgwennu ac actio, fy hoff ddileit yw 
potsian yn fy ngardd fawr wyllt a gwneud seidar 
o ffrwyth y coed afalau – a gweld fy wyrion o 
Gaernarfon yn tyfu i fyny, wrth gwrs!

Fy mhrosiect diweddaraf yw actio Papa Smyrff 
mewn cyfres gartŵns i S4C. Mae fy marf wen  
wedi dod yn handi at y gwaith hwnnw!

Dwedwch ychydig wrthym am eich gwaith? 
Dwi wedi bod yn trin sgriptiau creadigol i’r theatr, 
y teledu a’r radio, ynghyd â sgwennu caneuon, 
ers 50 mlynedd. Fi yw cyfansoddwr geiriau’r gân 
gyfarwydd ‘Nos Da Nawr’. Ces i’r cyfle i gyfrannu 
at raglenni fel Pupur a Halen a chyfres Y Cleciwr. 
Roedd Angie (fy ngwraig) a fi’n cydweithio ar 
sgriptiau fel Anturiaethau Jini Mê a’r Mynydd 
Grug, a sawl un o ganeuon cyfres Migmas. Dwi 
wedi sgriptio sawl drama a sioe adloniant i Radio 
Cymru, a ches i gyfle hefyd i sgwennu ac addasu 
llyfrau, gan gynnwys sawl cyfrol o farddoniaeth 
hwyliog i blant. Dwi wedi bod yn brysur, rhwng 
pob dim! 

Sut brofiad oedd ysgrifennu’r llyfr?
Roeddwn yn hapus iawn yn ddiweddar i 
gydweithio efo Angie fy ngwraig ar Arwana Swtan 
a’r Sgodyn Od, a rhoi blas o iaith arbennig pobl 
Caernarfon ar y stori. Pleser mawr oedd cael bod 
yn rhan o brosiect ‘teuluol’, gyda’n merch Efa  
yn cynllunio a chreu’r holl luniau doniol a difyr  
yn y llyfr.

Ble cawsoch chi eich geni a’ch magu?
Mewn coedwig ger Llanrug.

Ble aethoch chi i’r ysgol?
Ysgol Gynradd Llanrug ac Ysgol Brynrefail,  
wedyn Coleg Menai a Choleg Celf Caeredin.

Pa un oedd eich hoff lyfr pan oeddech yn blentyn?
Ro’n i wastad â ’nhrwyn mewn llyfr pan o’n i’n 
blentyn ac roedd gen i obsesiwn gyda thylwyth 
teg a choblynnod, felly roedd llyfrau Enid Blyton 
yn plesio, yn enwedig Up the Faraway Tree, lle 
roedd byd hudol, newydd i’w gael ar ben y goeden. 
Fel oedolyn, darganfyddais lyfrau Moomin Tove 
Jansson, sy’n werth eu darllen, beth bynnag yw’ch 
oedran! Ac wrth gwrs, ni allwn wrthod yr anarchiaeth 
a’r hiwmor oedd gan Roald Dahl – dwi’n hoff o 
George’s Marvellous Medicine yn arbennig! Mae’r 
llyfrau hyn i gyd wedi ffurfio fy nghariad at straeon 
sy’n cymysgu antur, hud a chalon.

Beth yw eich diddordebau?
Creu gwisgoedd ffansi, dawnsio, creu pypedau.

Beth sy’n eich gwneud chi’n hapus?
Clywed fy nghath Pwca yn canu grwndi.

Beth sy’n eich gwylltio chi?
Toriadau ariannol i’r celfyddydau. 

Pryd ddechreuoch chi feddwl am fod yn 
ddarlunydd?
Ro’n i wastad eisau bod yn artist o ryw fath, ond 
pan o'n i yng Ngholeg Menai wnes i sylwi fod fy 
ngwaith yn cylchu o gwmpas naratif, a bod gen  
i reddf dweud stori – ond yn weledol. 

O ble rydych chi’n cael eich syniadau?
Dwi’n darllen y stori, ac mae’r delweddau yn dod  
i ’mhen fel ffilm. Er mwyn cael ysbrydoliaeth, dwi 
wrth fy modd yn gwylio ffilmiau, yn arbennig rhai 
wedi eu hanimeiddio, e.e. Belleville Rendezvous 
lle mae’r cymeriadau eithafol, rhythm y stori a  
churiad yr hiwmor yn dod at ei gilydd fel dawns!

Oes yna themâu / pynciau 
arbennig sy’n apelio atoch?
Ein cysylltiad â’r straeon yn  
y tirwedd a newid y tymhorau. 
Darganfod hud a hiwmor mewn 
bywyd bob dydd.

Oes gennych chi gyngor i rywun sy’n trio darlunio?
Trio cymaint o ddeunyddiau, a dulliau gwahanol o 
greu celf ag sy’n bosib – bydd pob un yn dylanwadu 
ar y llall i'ch helpu chi i gyrraedd iaith weledol, 
unigryw. 

Cwestiynau Cyflym
Hoff gymeriad o lyfr?
Fillyjonk o lyfrau’r Moomins.

Hoff le?
Y Goedwig.

Hoff fwyd?
Ramen.

Hoff ffilm / rhaglen deledu?
Migmas.

Hoff air?
Gwas-bach-y-neidr.

Superpower o ddewis?
Siarad ag anifeiliaid.

Hoff rwydwaith cyfryngau cymdeithasol?
Mae’n well gen i ffonio fy ffrindiau am sgwrs – 
dwi’n ceisio osgoi cyfryngau cymdeithasol  
cymaint â phosib er mwyn fy iechyd meddwl.

Beth sy’n gwneud i chi wenu?
Ystlumod yn hedfan dros fy mhen.

Swydd tasech chi ddim yn ddarlunydd?  
Swydd ddelfrydol?
Gwrach.

Top tip i ddarlunwyr y dyfodol?
Trïwch greu rhywbeth sy’n gwneud i chi chwerthin!

